
     Etiske retningsliner for Nissedal kommune

Handsama av AMU i sak 4/08 og vedteke av kommunestyret i sak 26/08.

Levereglar, refleksjon og etiske retningsliner:
Nissedal kommune legg stor vekt på å drive verksemda på ein positiv, ansvarleg og skikkeleg måte. Som forvaltar av samfunnet sine fellesmidlar vert det stilt høge krav til etisk haldning hjå den enkelte. Både folkevalde og tilsette har eit ansvar for å etterleve dette. Dette krev at den enkelte reflekterar over korleis ein handlar i ulike situasjonar, og at ein vurderar kvifor ein handlar slik ein gjer. Som ei støtte i det daglege arbeidet både innanfor og utanfor organisasjonen er det utarbeidd eit sett med levereglar for tilsette og politikarar i Nissedal kommune. Vi skal vere:

· Rause
· Tydelege
· Opne og ærlege
· Oppgåveorienterte
· Imøtekommande og blide
· Stolte av arbeidsplassen og arbeidet vi utfører
· Samarbeidsviljuge og syne kvarandre respekt og omtanke
Levereglane skal leggje grunnlaget for den etiske refleksjonen (ettertanken) i verksemda. God hjelp ved refleksjon kan ein og finne i to viktige prinsipp innan etikken:

· likskapsprinsippet – er det særlege tilhøve som gjer at to saker eller personar skal handsamast på ulik måte? Om ikkje, bør dei handsamast likt.

· offentlegheitsprinsippet – toler handsaminga offentleggjering? Om ikkje, bør ein handsame saka eller personen på ein annan måte.

I tillegg til levereglane kan det vere behov for nærare avklaringar om korleis vi skal handtere ulike situasjonar som kan oppstå. Desse etiske retningslinene for Nissedal kommune skal gi tilsette, tillitsvalde og politikarar praktiske køyrereglar i situasjonar som ikkje er regulert av lovar og andre retningsliner i kommunen. Vi ynskjer open dialog om dei etiske retningslinene og etiske dilemma som kan oppstå.
I tillegg til reglane i dette dokumentet har mange yrkesgrupper sine eigne yrkesetiske retningsliner. Tilsette tek det opp med næraste overordna om dei opplever at det er motstridande interesser mellom desse.
Lojalitet:
· Alle følgjer lojalt dei lovar, forskrifter, avtalar og vedtekne retningsliner som gjeld for Nissedal kommune si verksemd.
· Eit vedtak er gjeldande inntil nytt vedtak (om det same) er fatta. Dersom ein meiner at eit vedtak er etisk uforsvarleg, pliktar ein likevel å melde ifrå om dette; sjå varsling.
· Tilsette, tillitsvalde og politikarar utfører arbeidet sitt til beste for innbyggjarane. Det vert gjort på ein slik måte at det fremjar mottakaren av tenesta og samfunnet sin respekt for kommunale tenester.

· Leiarane i kommunen har eit særleg ansvar for å handle i tråd med dei etiske normene i samfunnet og desse retningslinene både overfor brukarar, tilsette og samfunnet elles, samt å motivere medarbeidarane til å gjere det same.

Habilitet:
· Forvaltningsloven har reglar om habilitet som gjeld alle i kommunen (§§ 6-10).

· Alle har eit sjølvstendig ansvar for å spørje seg sjølv om habiliteten i den enkelte sak ein jobbar med. Om personlege interesser kan påverke avgjerda i ei sak som ein har fagleg ansvar for, eller deltek i handsaminga av, er det viktig å vere open om dette overfor overordna.
· I sak 13/07 har kommunestyret vedteke reglement for registrering i styrevervregisteret. Aktuelle tilsette og politikarar vert oppmoda om å registrere seg og sine verv der.
Gåver og innkjøp:
· Innkjøp skal skje i tråd med gjeldande lovar, forskrifter og kommunen sine reglar for innkjøp og kontrahering av bygg- og anleggsarbeid. Det kan likevel vere greitt med nokre presiseringar som kan liggje i ei ”gråsone” mellom lovleg og ulovleg verksemd.

· Dersom ein er i tvil om det er etisk forsvarleg å ta imot ei gåve, tek ein dette opent opp med næraste leiar. Ei god rettesnor er det tidlegare omtalte offentlegheitsprinsippet. Vil nokon trekkje vår habilitet i tvil dersom gåva blir gjort offentleg kjent? Ut ifrå dette kan følgjande prinsipp vere rettleiande:

· Reklamemateriell, blomar og liknande gåver av liten verdi kan einkvar ta imot, og gjerne dele med sine kollegaer.
· Gåver av større verdi enn dette er det ikkje naturleg å ta imot i tenesta for kommunen, anten det er frå brukarar, leverandørar eller andre.
· Betalte reiser frå leverandørar og andre som kan oppfattast å ha ei sterk interesse av godvilje hjå enkeltpersonar i kommunen, vert og rekna som gåver. Eit unnatak kan vere om reisa har høg grad av fagleg innhald med stor nytteverdi for kommunen.

· Tilsette i Nissedal kommune kan ikkje nytte kommunen, kommunen sitt namn eller eiga stilling i kommunen for å oppnå særlege betalings- eller leveringsvilkår eller andre personlege fordelar i samband med personlege kjøp. Dette gjeld sjølvsagt ikkje dersom tilbodet er innanfor gjeldande lovverk (offentlegheit) og gjeld for alle tilsette (likskap).
Bruk av kommunale ressursar:

· Det er naturleg at arbeidstida blir brukt til kommunale oppgåver.
· Satsar for eventuell privat bruk av kommunale bilar, maskiner og utstyr vert fastsette politisk. Rådmannen gjer satsane kjente for tilsette og tek imot oppgjer for slik bruk.
Bedriftskultur og varsling:
· Tilsette har eit sjølvstendig ansvar for å ta opp med sin næraste overordna tilhøve ein får kjennskap til på arbeidsplassen, som ikkje synest etisk forsvarlege. Om det er ynskjeleg kan tillitsvald, verneombod eller revisjonen kontaktast. Kommunen oppmodar tilsette å prøve intern varsling før eventuell ekstern varsling av etisk uforsvarlege tilhøve.
· Den som varslar om slike tilhøve skal ikkje verte skadelidande som følgje av varslinga.
· Det skal vere open dialog kring etiske retningsliner og etiske dilemma i kommunen sitt leiarforum og elles i kommunen.
Brot på retningslinene:
· Brot på dei etiske retningslinene kan få konsekvensar for arbeidstilhøvet til tilsette.
· Reaksjon på brot på retningslinene skal vere uavhengig av posisjon i organisasjonen.
Rullering av retningslinene:
· Rullering av dei etiske retningslinene vurderast minst i starten av kvar ny kommunestyreperiode.
· Høyringsinstansar ved rullering: Leiarforum, hovudverneombod, hovudtillitsvalde, dei politiske partia som er representerte i kommunestyret, kontrollutvalet, revisjonen.

